Монгол Улсын Их Хурлын 2010 оны хаврын ээлжит чуулганы Аюулгүй байдал, гадаад бодлогын байнгын хорооны 6 дугаар сарын 8-ны өдөр (Мягмар гараг)-ийн хуралдаан 16 цаг 30 минутад Төрийн ордны “В” танхимд эхлэв.


Байнгын хорооны дарга, УИХ-ын гишүүн З.Энхболд ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 18 гишүүнээс 11 гишүүн ирж, 60.0 хувийн ирцтэй байв. Үүнд:

         Чөлөөтэй:Р.Амаржаргал,Сү.Батболд,Э.Мөнх-Очир,Г.Занданшатар, М.Энхболд.

         Өвчтэй: С.Оюун, Ш.Сайхансамбуу.


Нэг. Монгол Улсын Засгийн газар болон Олон улсын хөгжлийн ассоциаци хооронд байгуулах “Хөгжлийн бодлогын санхүүжилт-2” хөтөлбөр, “Олон салбарыг хамарсан техник туслалцааны төсөл”-ийн Санхүүжилтийн хэлэлцээрийн төслүүд (зөвшилцөх)

Хэлэлцэж буй асуудалтай холбогдуулан Сангийн сайд С.Баярцогт, тус яамны Зээл тусламжийн бодлого, хамтын ажиллагааны газрын дарга Б.Хүрэнбаатар, тус газрын орлогч дарга Т.Доржханд, Төсвийн бодлогын газрын Нэгдсэн төсвийн хэлтсийн дарга Н.Нарангэрэл, Нийгмийн хамгаалал, хөдөлмөрийн яамны Стратеги, төлөвлөлтийн газрын дарга Н.Аюуш, Эрдэс баялаг, эрчим хүчний яамны Санхүү, хөрөнгө оруулалтын газрын орлогч дарга С.Баярбат, УИХ-ын Тамгын газрын Эрх зүй, хууль тогтоомжийн хэлтсийн зөвлөх М.Элбэгдорж, Аюулгүй байдал, гадаад бодлогын байнгын хорооны зөвлөх Ц.Нямдорж, референт Г.Нандинцэцэг нарын бүрэлдэхүүнтэй ажлын хэсэг байв.

Санхүүжилтийн хэлэлцээрийн төслүүдийн талаархи танилцуулгыг Засгийн газрын гишүүн, Сангийн сайд С.Баярцогт, Эдийн засгийн болон Төсвийн байнгын хороодоос ирүүлсэн санал, дүгнэлтийг Байнгын хорооны дарга, УИХ-ын гишүүн З.Энхболд тус тус танилцуулав.


Танилцуулга болон  Байнгын хороодын санал, дүгнэлттэй холбогдуулан УИХ-ын гишүүн Н.Энхболд, Р.Гончигдорж, Х.Наранхүү, Н.Ганбямба нарын асуусан асуултад Сангийн сайд С.Баярцогт хариулж, тайлбар хийв.


УИХ-ын гишүүн Н.Энхболд,  Р.Гончигдорж, Х.Наранхүү нар санал хэлэв.


З.Энхболд: -Монгол Улсын Засгийн газар, Олон улсын хөгжлийн ассоциаци хооронд байгуулах “Хөгжлийн бодлогын санхүүжилт-2” хөтөлбөрийг зөвшилцьё гэсэн саналыг дэмжиж байгаа гишүүд гараа өргөнө үү.

Зөвшөөрсөн

10

Татгалзсан

  -

Бүгд


10

Гишүүдийн олонхийн саналаар дэмжигдлээ.

2. “Олон салбарыг хамарсан техник туслалцааны төсөл”-ийн санхүүжилтийн хэлэлцээрийн шинэчилсэн нөхцөлтэй 12.0 сая ам.долларын зээлийг зөвлөмжтэйгээр авахыг зөвшилцье гэсэн саналыг дэмжиж байгаа гишүүд гараа өргөнө үү.

Зөвшөөрсөн

10

Татгалзсан

  2

Бүгд


12

Гишүүдийн олонхийн саналаар дэмжигдлээ.

Уг асуудлыг Засгийн газарт хүргүүлэхээр тогтов.  

Уг асуудлыг 17 цаг 00 минутад хэлэлцэж дуусав.

Хоёр. Монгол Улсын 2009 оны нэгдсэн төсвийн гүйцэтгэл болон Засгийн газрын 2009 оны жилийн эцсийн санхүүгийн нэгдсэн тайлан (хоёрдахь хэлэлцүүлэг)

Хэлэлцэж буй асуудалтай холбогдуулан Батлан хамгаалахын сайд Л.Болд, тус яамны Санхүүгийн хэлтсийн ерөнхий санхүүч И.Одхүү, Мэдээлэл, хяналт шинжилгээ, үнэлгээний газрын дарга Н.Бямбадорж, Зэвсэгт хүчний жанжин штабын дарга Б.Бямбажав, Санхүүгийн хэлтсийн дарга н.Ганбат, Тагнуулын ерөнхий газрын дарга Р.Болд, тэргүүн дэд дарга Г.Чулуунбаатар, Санхүүгийн хэлтсийн дарга Д.Шийрэв, Үндэсний аудитын газрын Ерөнхий аудиторын орлогч Б.Батбаяр, ахлах аудитор А.Сүхбаатар, Гүйцэтгэлийн аудитын газрын захирал Д.Ганбилэг. Онцгой байдлын ерөнхий газрын дарга Ц.Амгаланбаяр, тус газрын Санхүү аж ахуй, үйлчилгээний газрын дарга А.Ганбат, Санхүү, эдийн засаг, бодлого төлөвлөлтийн хэлтсийн дарга Б.Эрдэнэцэцэг, Улсын нөөц, сэргээн босголтын газрын дарга Д.Батсайхан. Гадаад харилцааны яамны Төрийн захиргаа, удирдлагын газрын дарга Б.Баярсайхан, тус яамны Санхүү, хөрөнгө оруулалтын хэлтсийн дарга Б.Барбаатар.

Сангийн яамны Зээл тусламжийн бодлого, хамтын ажиллагааны газрын орлогч дарга Т.Доржханд, тус яамны Нягтлан бодох бүртгэлийн бодлогын газрын дарга С.Мягмардаш, Санхүү, эдийн засгийн бодлогын газрын орлогч дарга Л.Баяраа, Хууль эрх зүйн газрын дарга Б.Ганбат, Төсвийн хөрөнгө оруулалтын хэлтсийн дарга М.Батгэрэл, Төрийн сангийн газрын Өрийн удирдлагын хэлтсийн дарга Д.Ангар, тус газрын Санхүүжилтийн  тайлан бүртгэлийн хэлтсийн дарга Ц.Ариунсанаа, УИХ-ын Тамгын газрын Эрх зүй, хууль тогтоомжийн хэлтсийн зөвлөх М.Элбэгдорж, Аюулгүй байдал, гадаад бодлогын байнгын хорооны зөвлөх Ц.Нямдорж, референт Г.Нандинцэцэг нарын бүрэлдэхүүнтэй ажлын хэсэг байлцав. 

Нэгдсэн тайлантай холбогдуулан УИХ-ын гишүүн З.Энхболдын асуусан асуултад ажлын хэсгээс Ц.Амгаланбаяр, Б.Батбаяр нар хариулж, тайлбар хийв.

УИХ-ын гишүүдээс санал гараагүй болно.

 
З.Энхболд: -Зарлагын эдийн засгийн ангиллыг нэг мөр болгон зохистой байдлаар нэгтгэн тогтоож тайлагнадаг болгох гэсэн саналыг дэмжиж байгаа гишүүд гараа өргөнө үү.


Зөвшөөрсөн

 8


Татгалзсан

 2


Бүгд


10


Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтээ Төсвийн зарлагын хяналтын дэд хороонд хүргүүлэхээр тогтов.
Уг асуудлыг 17 цаг 10 минутад хэлэлцэж дуусав. 

 
Гурав. Монгол Улс Дэлхийн худалдааны байгууллагын Оюуны өмчийн эрхийн худалдаатай холбогдсон асуудлын тухай хэлэлцээрт нэмэлт, өөрчлөлт оруулах тухай Протоколд нэгдэн орсныг соёрхон батлах тухай хуулийн төсөл.


Хэлэлцэж буй асуудалтай холбогдуулан Засгийн газрын гишүүн, Тэргүүн шадар сайд Н.Алтанхуяг, Гадаад харилцааны яамны Гадаад худалдаа, эдийн засгийн хамтын ажиллагааны газрын захирал Г.Жаргалсайхан, тус газрын 2 дугаар нарийн бичгийн дарга Б.Золтуяа, Оюуны өмчийн газрын Зохиогчийн эрхийн хэлтсийн дарга Э.Мягмардорж, Эрүүл мэндийн яамны Эм, эмнэлгийн хэрэгслийн хэлтсийн дарга Ч.Мөнхдэлгэр, УИХ-ын Тамгын газрын Эрх зүй, хууль тогтоомжийн хэлтсийн зөвлөх Д.Энхгэрэл, Аюулгүй байдал, гадаад бодлогын байнгын хорооны зөвлөх Ц.Нямдорж, референт Г.Нандинцэцэг нарын бүрэлдэхүүнтэй ажлын хэсэг байлцав.

 
Хуулийн төслийн талаархи танилцуулгыг Засгийн газрын гишүүн, Тэргүүн шадар сайд Н.Алтанхуяг танилцуулав. 

Танилцуулгатай холбогдуулан УИХ-ын гишүүдээс асуулт, санал гараагүй болно.

З.Энхболд: -Монгол Улс Дэлхийн худалдааны байгууллагын Оюуны өмчийн эрхийн худалдаатай холбогдсон асуудлын тухай хэлэлцээрт нэмэлт, өөрчлөлт оруулах тухай Протоколд нэгдэн орсныг соёрхон батлах тухай хуулийн төслийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Зөвшөөрсөн 
9

Татгалзсан

-

Бүгд


9

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Р.Гончигдорж УИХ-ын чуулганы нэгдсэн хуралдаанд танилцуулахаар тогтов.

Уг асуудлыг 17 цаг 25 минутад хэлэлцэж дуусав.

Дөрөв. “Барааны тэмдгийн хуулийн тухай Сингапурын гэрээ”-нд Монгол Улс нэгдэн орсныг соёрхон батлах тухай хуулийн төсөл. 

Хэлэлцэж буй асуудалтай холбогдуулан Засгийн газрын гишүүн, Тэргүүн шадар сайд Н.Алтанхуяг, Тэргүүн шадар сайдын зөвлөх Г.Дэнзэн, Оюуны өмчийн газрын дарга Н.Чинбат, Оюуны өмчийн газрын Зохиогчийн эрхийн хэлтсийн дарга Э.Мягмардорж. мэргэжилтэн Г.Сарнай, УИХ-ын Тамгын газрын Эрх зүй, хууль тогтоомжийн хэлтсийн зөвлөх Д.Энхгэрэл, Аюулгүй байдал, гадаад бодлогын байнгын хорооны зөвлөх Ц.Нямдорж, референт Г.Нандинцэцэг нарын бүрэлдэхүүнтэй ажлын хэсэг байлцав. 

Хуулийн төслийн талаархи танилцуулгыг Засгийн газрын гишүүн, Тэргүүн шадар сайд Н.Алтанхуяг танилцуулав. 

Танилцуулгатай холбогдуулан УИХ-ын гишүүдээс асуулт, санал гараагүй болно.

З.Энхболд: -“Барааны тэмдгийн хуулийн тухай Сингапурын гэрээ”-нд Монгол Улс нэгдэн орсныг соёрхон батлах тухай хуулийн төслийг УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.

Зөвшөөрсөн

9

Татгалзсан

-

Бүгд


9

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн О.Чулуунбат УИХ-ын чуулганы нэгдсэн хуралдаанд танилцуулахаар тогтов.

 Хуралдаан 17 цаг 30 минутад өндөрлөв.

Тэмдэглэлтэй танилцсан:

АЮУЛГҮЙ БАЙДАЛ, ГАДААД 

БОДЛОГЫН БАЙНГЫН 

ХОРООНЫ ДАРГА
 З.ЭНХБОЛД

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ  Д.ЭНЭБИШ

УИХ-ЫН 2010 ОНЫ ХАВРЫН ЭЭЛЖИТ ЧУУЛГАНЫ АЮУЛГҮЙ

БАЙДАЛ, ГАДААД БОДЛОГЫН БАЙНГЫН ХОРООНЫ

6 ДУГААР САРЫН 8-НЫ ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ


Хуралдаан 16 цаг 30 минутад эхлэв.


З.Энхболд: -Аюулгүй байдал, гадаад бодлогын байнгын хорооны 2010 оны 6 сарын 8-ны өдрийн хуралдааныг нээж байна. 

Ирцийн мэдээ танилцуулъя. Ирсэн хүмүүс Батсуурь, Ганбямба, Гончигдорж, Жекей, Хаянхярваа, Шинэбаяр, Нямаагийн Энхболд, Чулуунбат. Чөлөөтэй гадаадад томилолттой байгаа улсууд Амаржаргал, Занданшатар, Мөнх-Очир нар гадаадад томилолттой байгаа. Өвчтэй байгаа улсууд Оюун, Сайхансамбуу нар байна. Бусад нь  шалтгаангүй байна. Ингээд ирц бүрдсэн учраас хуралдаанаа эхлүүлье.

Өнөөдрийн хэлэлцэх асуудал 4 асуудал байгаа. Монгол Улсын 2009 оны нэгдсэн төсвийн гүйцэтгэл болон Засгийн газрын 2009 оны жилийн эцсийн санхүүгийн нэгдсэн тайлан хоёрдахь хэлэлцүүлэг, Монгол Улсын Засгийн газар болон Олон улсын хөгжлийн ассоциаци хооронд байгуулах Хөгжлийн бодлогын санхүүжилт-2 хөтөлбөр, Олон улсын, олон салбарыг байх тиймээ, Олон улсын биш байх. Олон салбарыг хамарсан техник туслалцааны төслийн Санхүүжилтийн гэрээний төслүүд тус тус зөвшилцөхөөр. 

Гуравдугаар асууудал, Монгол улс Дэлхийн худалдааны байгууллагын Оюуны өмчийн эрхийн худалдаатай холбогдсон асуудлын тухай хэлэлцээрт нэмэлт, өөрчлөлт оруулах тухай Протоколд нэгдэн орсныг соёрхон батлах тухай хуулийн төсөл. Дөрөвдүгээрт, Барааны тэмдгийн тухай хуулийн Сингапурын гэрээнд Монгол Улс нэгдсэн орсныг соёрхон батлах тухай хуулийн төслүүдийг тус тус хэлэлцэнэ.

Энэ 4 асуудлаар саналтай гишүүд байна уу? хэлэлцэх асуудал дээр. Хэлэлцэх асуудлаа баталъя. Би нэг дарааллын санал байна гишүүдэд. 

Санхүүгийн гүйцэтгэл, нэгдсэн тайлан нэлээн их цаг авах учраас хоёрдугаар асуудлыг Дэлхийн банктай холбоотойг зээл болон тусламжийн гэрээг нэгдүгээрт оруулчихвал болох уу? Цаг авах нь гайгүй байгаа. 2 Байнгын хорооны дүгнэлт ирчихсэн учраас. Тийм, энэ Олон улсын гэрээгээ түрүүлээд хэлэлцчих үү, дарааллаа. 2 гэрээ байгаа шүү дээ. Одоо бол дарааллаа ингэе гэж байгаа юм.

Дэлхийн банкнаас авах зээлийгээ нэгдүгээрт хэлэлцээд, төсвийн гүйцэтгэлээ хоёрт хэлэлцээд, Оюуны өмчөө 2 гэрээгээ гурав, дөрөвт хэлэлцчихье. Тэгэх үү. 

За тэгвэл эхний асуудал Монгол Улсын Засгийн газар болон Олон улсын хөгжлийн ассоциаци хооронд байгуулах хөгжлийн бодлогын санхүүжилт-2 хөтөлбөр, Олон салбарыг хамарсан техник туслалцааны төслийн санхүүжилтийн гэрээний төслүүдийг тус тус зөвшилцөхөөр эхний асуудлаа хэлэлцэж байна.  

Баярцогт сайд танилцуулга хийнэ. Ажлын хэсгээ оруулъя. Наранхүү гишүүн ирцэнд нэмэгдэж орж ирлээ. 

Ажлын хэсэг Баярцогт Сангийн сайд, Хүрэнбаатар Сангийн яамны Зээл тусламжийн бодлого, хамтын ажиллагааны газрын дарга, Доржханд мөн яамны мөн газрын орлогч дарга, Нарангэрэл Сангийн яамны Төсвийн бодлогын газрын нэгдсэн төсвийн хэлтсийн дарга, Лхагвасүрэн Сангийн яамны хяналт шалгалтын газрын захирал, Аюуш Нийгмийн хамгаалал, хөдөлмөрийн яамны Стратеги, төлөвлөлтийн газрын дарга, Баярбат Эрдэс баялаг, эрчим хүчний яамны Санхүү, хөрөнгө оруулалтын газрын орлогч дарга нар энэ ажлын хэсэгт байгаа юм байна.

Санхүүжилтийн хэлэлцээрийн төслүүдийн танилцуулгыг хийхийг Засгийн газрын гишүүн, Сангийн сайд Баярцогтоос хүсье.

С.Баярцогт: -Байнгын хорооны дарга, эрхэм гишүүд ээ,

Энэ өдрийн амгаланг айлтгая. Өнгөрсөн 3 дугаар сард зохион байгуулагдсан Монгол Улсын Засгийн газар гадаад түншүүдийн хамтарсан техникийн уулзалтын үеэр Засгийн газраас олон улсын валютын сантай тохиролцсон Стендбай хөтөлбөр Монгол Улсын Засгийн газраас авч хэрэгжүүлэх эдийн засаг төсвийн шинэчлэлийн цаашдын төлөвлөгөөг дэмжиж байгаагаа илэрхийлсэн.

Энэхүү уулзалтын үеэр төсвийг тэнцвэржүүлэх эх үүсвэргүй алдагдлыг санхүүжүүлэх зорилгоор Дэлхийн банкнаас 60 сая, Азийн хөгжлийн банкнаас 60 сая, Япон Улсын Засгийн газраас 50 сая нийт 170 сая ам.долларын санхүүжилтийг тус тус амалсан. 2009 оны төсвийн жилд дэлхийн банкнаас 40 сая, Азийн хөгжлийн банкнаас 40 сая, Япон Улсын Засгийн газраас 30 сая ам.доллар нийт 110 сая ам.долларыг улсын төсөвт татан авч, үлдэж буй 60 сая ам.долларыг уг хөтөлбөрийн хүрээнд биелүүлбэл зохих урьдчилсан нөхцөлүүдийг хангаснаар 2010 оны төсвийн жилд багтаан авч ашиглах юм.

Хөгжлийн бодлогын санхүүжилт хөтөлбөрийн хоёрдахь үе шатны хүрээнд Монгол Улсын Засгийн газраас нийт 9 нөхцөлийг биелүүлэх ёстой бөгөөд дараахь 4 чиглэлийг хамаарч байгаа юм. Үүнд:

Нэг.Нийгмийн хамгааллын салбарт нийгмийн халамжийн хөтөлбөрийг хавтгайруулан олголтыг багцлах, орлого орлуулан тооцох аргачлалыг орон нутагт турших, банкны салбарын уналтаас гарах чиглэлээр банкны бүтцийн өөрчлөлт хийх сонгогдсон 10 банкинд тусгайлсан үнэлгээг гадны нэр хүндтэй байгууллагаар аудит хийлгэх.

Гурав.Төсвийн удирдлагыг сайжруулах чиглэлээр 2010, 2012 оны төсвийн хүрээний мэдэгдэл болон 2010 оны төсвийн тодотголоос зураг төсөл нь хийгдээгүй хөрөнгө оруулалтын төсвүүдийг хасах, хөрөнгө оруулалтын төлөвлөлтийг дэмжих.

Дөрөв. Уул уурхайн кадастрын процесс болон үйл ажиллагааны зохицуулалтыг боловсронгуй болгох, Монгол Улсын үндэсний олборлох үйлдвэрийн ил тод байдлын санаачлах хөтөлбөрийг бие даан аудитаар баталгаажуулж, олон улсын шаардлагад хүлээн зөвшөөрүүлэх, түүнчлэн уул уурхайн төслүүдийн байгаль орчны асуудлаархи төлөвлөгөөг олон нийт хянах боломжийг сайжруулах зэрэг асуудлуудыг тусгасан юм.

Монгол Улсын Засгийн газраас бодлогын шинэчлэл хийх нөхцөл тавигдсантай холбогдуулан үүнд дэмжлэг үзүүлэх зорилгоор Дэлхийн банкны хямралын эсрэг тусгай сангаас 12 сая ам.долларыг авч, олон салбарыг хамарсан техник туслалцааны төсөлд хэрэгжүүлэхээр зорьж байгаа бөгөөд энэ 2 зээлийн хэлэлцээрийг зөвшилцөх эрхийг олгож өгөх асуудлыг хэлэлцэн шийдвэрлэж өгөхийг хүсье.

Анхаарал тавьсан явдалд баярлалаа.

З.Энхболд: -Одоо Эдийн засгийн болон Төсвийн байнгын хорооны санал, дүгнэлтийг танилцуулна. 

Эдийн засгийн байнгын хорооны гаргасан санал дүгнэлт байна уг асуудлаар. Монгол Улсын Засгийн газрыг Олон улсын хөгжлийн ассоциаци хооронд байгуулах хөгжлийн бодлогын санхүүжилт-2 хөтөлбөр, Олон салбарыг хамарсан техник туслалцааны төслийн санхүүжилтийн хэлэлцээрийн төслүүдийн Эдийн засгийн байнгын хороо 2010 оны 6 сарын 8-ны өдрийн хуралдаанаараа хэлэлцээд, уг хэлэлцээрийн төслүүдийг дэмжсэн санал, дүгнэлтийг Аюулгүй байдал, гадаад бодлогын байнгын хороонд хүргүүлэхээр шийдвэрлэсэн болно гэж.

Төсвийн байнгын хорооны гаргасан санал, дүгнэлт байна. Монгол Улсын Засгийн газраас 2010 оны 5 сарын 17-ны өдөр Монгол Улсын Засгийн газар, Олон улсын хөгжлийн ассоциаци хооронд байгуулах Хөгжлийн бодлогын санхүүжилт-2 хөтөлбөр, Олон салбарыг хамарсан техник туслалцааны төслийн санхүүжилтийн хэлэлцээрийн төслүүдийг УИХ-ын Байнгын хороотой зөвшилцөхөөр өргөн мэдүүлсэн билээ.

Төсвийн байнгын хороо 2010 оны 6 сарын 8-ны өдрийн хуралдаанаар уг хэлэлцээрийн төслүүдийн зөвшилцөх эсэх асуудлыг хэлэлцлээ.

Хөгжлийн бодлогын санхүүжилт-2 хөтөлбөр нь Сангийн яам, Нийгмийн хамгаалал, хөдөлмөрийн яам, Эрдэс баялаг, эрчим хүчний яам болон Монголбанкинд хэрэгжих бөгөөд төсвийн хөрөнгө оруулалтын төлөвлөлтийг сайжруулах, нийгмийн халамжийн мөнгийг зорилт бүлгүүдэд чиглүүлэх албан ёсны механизм болгон орлого орлуулан тооцох аргачлалыг батлах, банкны бүтцийн өөрчлөлтийн стратегийг батлах, уул уурхайн кадастрын процесс болон үйл ажиллагааны санхүүжилтийн зохицуулалтыг боловсронгуй болгох, Монгол Улсын үндэсний олборлох үйлдвэрийн ил тод байдлын санаачлага, хөтөлбөртэй болох гэсэн 4 үндсэн зорилготойгоор хэрэгжихээр төсөлд тусгажээ.

Хөтөлбөрийн зээлийн дүн 30 сая ам.доллар ба нийт 40 жилийн хугацаанд буцаан төлөх бөгөөд, эхний 10 жилд үндсэн төлбөрөөс чөлөөлөгдөж, зээлийн ашигласан үлдэгдэлд жилийн 0.75 хувийн үйлчилгээний шимтгэл, зээлийн ашиглаагүй үлдэгдэлд жилийн 0.5 хувийн хөрөнгө нөөцлөн баталгаажуулсны шимтгэлийг тус тус төлөхөөр байна.

Олон салбарыг хамарсан техник туслалцааны төсөл нь төсвийн төлөвлөлт, улсын хөрөнгө оруулалтын төлөвлөлтийг сайжруулах, нийгмийн ядуу иргэдэд хандсан нийгмийн хамгааллын тогтолцоог сайжруулах, санхүүгийн салбарыг тогтворжуулах гэсэн 3 үндсэн бүрэлдэхүүн хэсэгтэйгээр хэрэгжих бөгөөд 120 сая ам.долларыг, 120 биш байх аа, 12 сая ам.долларыг нийт 40 жилийн хугацаанд буцаан төлөгдөхөөр эхний 10 жилд үндсэн төлбөрөөс чөлөөлж, зээлийн ашигласан үлдэгдэлд 0.75 хувийн үйлчилгээний шимтгэл, зээлийн ашиглаагүй үлдэгдэлд 0.5 хувийн хөрөнгө нөөцлөн баталгаажуулсны шимтгэлийг тус тус төлөх юм.

Хөтөлбөрийн болон санхүүжилтийн хэлэлцээрийн төслүүдийг хэлэлцэх үед УИХ-ын гишүүд төслийн талаар тодорхой асуулт асууж, хариулт авсан болно. 

УИХ-ын гишүүн Н.Батбаяр гаднаас авч байгаа өндөр хүүтэй багахан хэмжээний зээлийг дахин дахин авдаг механизмаа зогсоох хэрэгтэй. Манай улсад хөрөнгө оруулалтын томоохон бодлого дутагдаж байна. 

УИХ-ын гишүүн Ц.Батбаяр цаг хугацаа тулган оруулж ирж, зайлшгүй хэлэлцэх шаардлагатай гээд Засгийн газар шахалт үзүүлдэг байдал газар авлаа. Иймд гэрээг зөвшилцөх шаардлагагүй гэж үзэж байна.

УИХ-ын гишүүн Л.Гантөмөр гадныхнаас авч байгаа зээлийг эдийн засгийн эргэлтэнд оруулж, үр өгөөжтэй зарцуулж, ажилгүйдлийг багасгах бодлоготой уялдуулах шаардлагатай байна.

УИХ-ын гишүүн О.Чулуунбат Сангийн яам өөрөө шууд зээлдэгч болж, бусад орны амлаж буй том хэмжээний мөнгийг авах боломжтой гэсэн зөвлөмж өгмөөр байна. УИХ-ын гишүүн Д.Загджав энэ зээлийг хөрөнгө оруулалтад зарцуулах хэрэгтэй. УИХ-ын гишүүн Ч.Улаан зээлийг авч үр дүнтэй зарцуулах нь зөв. Хөгжлийн эрэлт хэрэгцээтэйгээ уялдуулан мөнгө хэрхэн босгож, түүнийгээ юунд зарцуулах бодлогоо жич ярих нь зөв. Энэ талаар холбогдох Байнгын хороод анхааралдаа авч, ярилцлага зохион байгуулах хэрэгтэй.

УИХ-ын гишүүн Ц.Даваасүрэн цаашид Хөгжлийн банкны асуудлыг ярилцах нь зүйтэй. Засгийн газар нэг бол валютын сантайгаа хамтарч ажиллах, нөгөө талаар өөрөө зээлдэгч болж, том хэмжээний хөрөнгийг гаднаас оруулж ирэх бодлого барих нь зүйтэй гэсэн саналуудыг гаргаж байсан болно. 

Байнгын хорооны хуралдаанд оролцсон гишүүд Монгол Улсын Засгийн газар, Олон улсын хөгжлийн ассоциаци хооронд байгуулах Хөгжлийн бодлогын санхүүжилт-2 хөтөлбөр, Олон салбарыг хамарсан техник, туслалцааны төслийн санхүүжилтийн хэлэлцээрийн төслүүдийг зөвшилцөх нь зүйтэй гэж үзлээ.

Уг хөтөлбөрийн болон санхүүжилтийн хэлэлцээрийн төслүүдийг зөвшилцөх эсэх асуудлаар тус Байнгын хорооноос гаргасан санал, дүгнэлтийг УИХ-ын Аюулгүй байдлын, Чулуунбат танилцуулахаар боллоо гэж байна шүү дээ. Энэ нөгөө өөр юмтайгаа андуурч дээ. Гишүүн ирж танилцуулдаггүй, зүгээр л уншдаг шүү дээ. Дэг нь өөрөө уншихаар юм билээ. За юм гарвал Чулуунбат гишүүнээс асуух юм байна шүү. Байнгын хороотой холбогдсон. Би нэлээн дэлгэрэнгүйгээр уншлаа шүү дээ. 

Одоо ингээд танилцуулга болон 2 Байнгын хорооны дүгнэлтээс асуулттай гишүүд гараа өргөе. Нэлээн сайн ярьсан уу? 

Төсвийн байнгын хорооны дүгнэлтийг манай Байнгын хорооны дүгнэлтэндээ оруулаад явчихъя. Нэг ажлыг хоёр хийгээд яахав. Тэгвэл өөр санал гарга. Асуултгүй бол санал, дүгнэлттэй гишүүн саналаа хэлье. Микрофонд. Энхболд гишүүн.

Н.Энхболд: -Тийм, ер нь гишүүдийн санал нэг байх шиг байна. Түрүүчийн Байнгын хороод дээр ярьчихсан. Зарим нь үргэлжилж байгаа, зарим нь одоохондоо манайд хэрэгцээтэй л зээл туслалцаа гэж үзэж байгаа учраас санхүүжилтүүд гэж бодож байгаа учраас дэмжих нь зүйтэй юм уу гэсэн байр суурь илэрхийлж байна. Энэ материал дээр нь contidential draft гээд биччихсэн. Тэр нь хамаагүй болчихсон юм байх даа, эсвэл хэрэггүй болсон юм уу, шууд л. Энэний дөнгөж өмнө нууцын тухай бичиг орж ирээд бид нарыг айлгачихаад сууж байна л даа. Тэгсэн олон улсын гэрээ хэлэлцээрийн юм маань англиар ч тэгчихсэн, орчуулахдаа ч ажлын хэрэгцээний нууц гэсэн мөртлөө ингээд хаа хамаагүй ингээд явж байгаа нь хэр зохимжтой байгаа юм бол доо. Цаад талын чинь хүмүүс юу гэж үзсэн юм бол? Хамаагүй ээ, падгүй ээ гэсэн юм уу. Тэр юмыг нь бас бодмоор юм даа.

З.Энхболд: -Нууцын тухайд ерөөсөө бүх зээлүүд бол нууцын горимгүй явж байгаа шүү дээ. Бүх зээлийн хэлэлцээр.  Тэрийг Сангийн яам цаашдаа анхааръя. 

Энэ олон салбарыг хамарсан техник туслалцааны төсөл дээр энэ Баярцогт сайд их сонин юм яриад байгаа юмаа. Одоо энэ бэлдчихсэн төслийг батлаад өгчих, тэгэхдээ энэ зээлийг аваад энэ төслөөр явахгүй юм гэж. Би бол тэрний эсрэг байгаа юм. УИХ ямар нэгэн юм цаашид батлагдана гэж үзээд, тэртэй тэргүй хэрэгжихгүй юман дээр техникийн туслалцаа авч болохгүй, авах гэж байгаа бол яг тэр текстээрээ ав гэдэг шаардлага тавиад байгаа юм. Тэгээд тэр талаараа дэлгэрүүлээд ярь даа, тэр нэг сонин юмаа. 

С.Баярцогт: -Хөгжлийн хөтөлбөрийн, хөгжлийн бодлогын санхүүжилтийн 20 сая бол төсвийн алдагдлыг нөхөж байгаа 60 саяын амалсан зүйлийн 2 дахь үе шат. Тэрэн дээр ямар ч асуудал байхгүй, тийм дансанд орчихно. Энэ хоёрдахь шатных нь болохоор нөгөө техник, эдийн засгийн үндэслэл боловсруулах төслүүд байхгүй юу. 12 саяын. Тэгээд яг одоогийн байдлаар бол энэ нөгөө Монгол Улсад оногддог, манай квотонд ордог мөнгө биш байхгүй юу. Дэлхийн банкин дээр нөгөө хямралын эсрэг сан гээд тусдаа сан байгаа юм. Тэгээд энэ сан руу улс болгон өөрийнхөөсөө бололцоотой хэрээр авах гээд ингээд өрсөлдөж байгаа байхгүй юу. 

Тэгээд манайх бол яг бэлэн байсан энэ Хөгжлийн бодлогын санхүүжилт-2 төсөлтэйгээ уяад ямар ч гэсэн 12-ыг өөр дээрээ амлуулчихъя гээд явж байгаа юм. Агуулгын хувьд бол бид нар энэ 12 сая доллараар юу хэлэх гээд байгаа юм бэ гэхээр үнэхээр одоо энэ Таван толгой, Оюу толгой, тэр дэд бүтцийн том том ТЭЗҮ ерөөсөө Монголд байхгүй байгаад байгаа байхгүй юу. Юу ч байхгүй. Одоо бид нар ингээд том том юм хөгжүүлнэ гээд яриад байдаг. Яг газар дээрээ очоод ухаад хийх болохоор дандаа түлхүүр гардуулах нөхцөлөөр хөрөнгө оруулж байгаа хүн нь хийх болчихоод байгаа байхгүй юу. Тэгэхээр нөгөөдүүл чинь ТЭЗҮ-н дээрээ маш их өртөг шингээгээд, хийчихээр бид нар бол хянах бололцоогүй болчихоод байгаа юм. 

Тийм учраас гол гол ТЭЗҮ-гээ бол Монгол өөрөө хийе гэж байгаа юм. Гэтэл нөгөө ТЭЗҮ-гийнхээ мөнгийг бид нар төсөв дээрээ суулгадаггүй, тийм боломж байхгүй. Одоо төсөв дээр бид нар ТЭЗҮ-гийн мөнгө гээд суулгах юм бол хүмүүс юу яриад байгаа юм, тэрний оронд энд байшин, сургууль барь гээд ингээд эхлэх байхгүй юу. Тийм учраас энэ хямд эх үүсвэрийг бид нар ТЭЗҮ-д ашиглая. Тэгээд энийгээ бол Дэлхийн банктай ярьчихсан юм. Манай эхний зорилт бол ерөөсөө том том төслүүд дээрээ ТЭЗҮ хийх зорилго байна. Тийм учраас энэ амлуулчихсан мөнгөө зөвшилцөөд гарын үсэг зурсны дараа Соёрхон батлуулж эргэж орж ирнэ шүү дээ. 

Тэгэхдээ бид нар дизайныг нь өөрчлөөд хийж болох уу гэдэг талаар бол Дэлхийн банктай ярилцсан юм. Манайхыг хариуцсан бүсийн захирал, манайхыг хариуцсан гүйцэтгэх захирал хоёулаа ирчихсэн байгаа. Одоо энэ техникийн зөвлөлгөөн хийж байгаа. Энэ дээр бид нар ярилцаад ойлголцолд хүрчихсэн ийм зүйл байгаа. Яахав манай бүлэг дээр ярихад бас Энхболд гишүүн энийг асуугаад, энэ одоо их тодорхой биш байнаа гээд. Тэгэхээр ер нь зүгээр ухаан зарах л асуудал байгаад байгаа юм. Хэрвээ бид нар энийг дэмжихгүй ээ гээд орхичихвол бид нар 6 сарын 30-нд санхүүгийн жил дуусахад тэр олон улсууд оролцож авч байгаа тэр хямралын сангаас мөнгө авч чадахаа болино л гэсэн үг. Тийм учраас энийгээ аваад дотроо тэртэй тэргүй Соёрхон батлах нь дараагийн үе шат байгаа юм чинь тэр шатан дээрээ ийм ийм дизайныг нь өөрчиллөө гэдгээрээ соёрхон батлаад явчих бололцоотой гэж ингэж л ярьж байгаа юм. Баярлалаа.

З.Энхболд: -Одоо гарын үсэг зурах гээд байгаа текст бол тэр мөнгөөр бол мөнгө зарцуулагдахгүй гээд байгаа юм. Шал өөр юманд зарцуулагдана. Тэгэхдээ тэр нь бол тэрийг нь бол би дэмжээд байгаа юм. Тэгэхээр Их Хурал, Байнгын хороо ийм зөвшилцөх шийдвэр гаргаж болж байна уу, үгүй юу гэж л би онолын хувьд эргэлзээд байгаа юм л даа. Цаашид тийм юманд зарцуулагдана гэдэг Сангийн сайдын аманд итгээд, одоо энэ техник туслалцааны 3 чиглэлийн аль нь ч энэ мөнгө зарцуулагдахгүй болох гээд байгаа байхгүй юу. Тэгээд зөвшилцсөн гэрээ нэг гэрээ байдаг. Соёрхон батлагдах гэрээ нь бүр шал өөр гэрээ орж ирэх гээд байгаа учраас л болж байна уу, үгүй юу гэж би асуугаад байна л даа. Гончигдорж гишүүн.

Р.Гончигдорж: -Яг энэ зөвшилцөх хүчин чинь харин хамгийн ач холбогдолтой юм биш үү. Ерөөсөө тэр хямралыг давахтай холбогдсон тэр квотоос 12 саяын зээлийг зээлийн үндсэн нөхцөлөө тэр хүү, төлөгдөх хугацаа, тэр хөнгөлөлтийг бүх зүйлүүдийг нь хадгалаад, харин зээлийн зориулалтыгаа цаашаагаа энэ томоохон төслүүдийн техник, эдийн засгийн үндэслэлийг боловсруулахад зарцуулах чиглэлээр гэрээ хэлэлцээрийг өөрчлөхөд тэгж ажиллах нь зүйтэй гэсэн зөвлөмжийг Байнгын хорооноос өгчих нь чухал болж байгаа юм биш үү харин ч. Тэгэхээр зэрэг үндсэн зээлийн хэмжээ, зээлийн ерөнхий нөхцөлүүд, хүү, хэмжээ, төлөгдөх юмнууд зээлийн зориулалтыг нь бол харин одоо нэн шаардлагатай байгаа томоохон хэмжээний төслүүдийг санхүүжүүлэх чиглэл дээр ингээд гэрээ хэлэлцээрээ өөрчлөх чиглэлд ажиллахыг Байнгын хорооноос зөвлөмж болгоод өгчих юм бол тэгээд тэр Байнгын хорооноос өгсөн зөвлөмжийн дагуу гэрээ хэлэлцээрийг цаашид хийхдээ бол одоо баримтлаад, гэрээ хэлэлцээрийнхээ ашиглагдах хэлбэрийг нь бол өөрчлөх чиглэлд ажиллах ёстой гэсэн ийм зөвлөмжийг Байнгын хорооноос гаргаад өгчих нь зүйтэй гэсэн ийм санал гарч ирж байна. 

З.Энхболд: -Наранхүү гишүүн.

Х.Наранхүү: -Уг нь зориулалт нь болохоор зэрэг тэр техникийн туслалцаа гэдэг хүрээн дотор байгаа гэж ойлгоод байгаа юм. Техникийн туслалцаа чинь бас ийм чиглэлтэй шүү дээ. Тийм учраас огт зөрчил гараад байгаа юм бол байхгүй. Харин Байнгын хорооны дарга бол 2 тал хоорондоо зөрөх гээд байнаа гэж байгаа бол ямар нэгэн байдлаар зориулалтыг нь ийм болгож байгаа юмаа гээд фиксаци хийчихэд болохгүй юм байхгүй байх л даа. 

З.Энхболд: -Яахав ингэж бас ойлгож болж байгаа юм. 12 сая долларын зээл авахыг зөвшөөрье. Тэр тохиолдолд техникийн туслалцаа гэдэг үг чинь утгаа алдаж байгаа юм. Монгол Улс авсан зээлээрээ юугаа хийх нь Дэлхийн банкинд падгүй байхгүй юу. Урд нь техникийн туслалцаа бол үргэлж том зээлийнхээ бэлтгэл ажил болгож тусламж хэлбэрээр ирдэг байсан. Буцалтгүй тусламжаар. Тэндээс үүсэлтэй техникийн туслалцаа. Technical assistant гэдэг үг гарсан л даа. Одоо энэ чинь манай улсын авч байгаа зээл учраас бид нар техникийн туслалцаатай холбох шаардлагагүй. Энэ өгч байгаа зээлээр нь бид улс орны юу байдаг юм дараагийн 50 жилд хэрэгжих том том дэд бүтэц болон уул уурхайн төслүүдийн техник, эдийн засгийн үндэслэлийг өөрийн мөнгөөр хийлгэх, дараа нь тэр үйлдвэрүүд нь ашиглалтанд ороод ирэхээрээ энэ 12 сая долларынхаа зээлийг төлнө байх л гэж найдаж тийм бизнес хийх гээд байна шүү дээ. 

Тэгэхээр Засгийн газраас өргөн барьсан одоо чинь 3 салбарт хэрэглэнэ гэж авахаар авч байгаа. Тэгэхдээ энэ бол буруу гэж хэлээд байна шүү дээ. Тэгэхээр Засгийн газраас өргөн барьсан зөвшилцөх гэрээний төслийг үндсэнд нь Байнгын хороо хүлээж авахгүй ээ. Саяын Гончигдорж гишүүний хэлдэг томъёоллоор ийм ийм юманд зарцуулах нь зүйтэй. Соёрхон батлуулахаар орж ирэхдээ тэр гэрээ чинь ингэж ингэж өөрчлөгдсөн байх ёстой гэдэг шаардлагаа гаргаад явах юм бол зөв гарц байж магадгүй л юм байна л даа.  Тэрэн дээр санал нэгдэх үү.

С.Баярцогт: -Тэгэхгүй бол баталгаажсан ч гэсэн соёрхон батлахгүй байж болно шүү дээ. Авахгүй ээ, энэ чиглэл нь буруу байна. Та нар Аюулгүй байдал, гадаад бодлогын байнгын хорооны зөвлөмжийн дагуу ажиллаагүй байнаа. Энийг чинь соёрхон батлахаа болилоо гээд больчихож болох байхгүй юу. Ямар ч байсан одоо тэр тэндээс Монголын нэрээр авах гээд байгаагаа баталгаажуулаад авчихсан нь дээр байх гэсэн тийм л зүйл хэлэх гээд байгаа юм. 

З.Энхболд: -Энэ чуулган руу орохгүй. Засгийн газарт гарын үсэг зурах зөвшөөрөл өгөөд явуулж байгаа юм. Тэгэхээр дараа нь ахиад бас техникийн хүндрэл гарч байгаа юм. Засгийн газар нэг юман дээр гарын үсэг зурчихаад, тэгж байж нөгөө эрх үүснэ шүү дээ манайд. Дараа нь яг соёрхон батлах болохоороо тэр хоорондоо текстээ солингуутаа шинэ текст тохироод оруулж ирнэ гэсэн үг шүү дээ. 

Н.Энхболд: -Тэгээд яахав урд нь манай дээр иймэрхүү жижиг юм даа, энэ бүхэлд нь биш процедентууд гарч л байсан л даа. Бид нар жишээ нь соёрхон батлах тухай зөвшөөрөл өгөхдөө, за та нар ийм ийм зүйлүүдийг нэмж оруулж ирээрэй гээд, чадаагүй бол аргагүй гээд явуулж байсан байгаа. Ороод ирсэн бол за болжээ гээд зөвшөөрөөд явуулж байсан тиймээ. Тэрэнтэй нэг зүгээр агуулга талаас нь аваад үзвэл бас энэ бол  бүхэлдээ, тэд нар нь хэсэгчилсэн байсан болохоос биш төстэй л байна. Би бол саяынхаа хамгийн сүүлийн тэр томъёоллоор явуулчихад бүр болохоо байвал сүүлд нь больчихно шүү дээ.

Н.Ганбямба: -Байнгын хороо чинь Засгийн газарт гарын үсэг зурах эрх өгөх тийм эрхтэй бил үү. Байнгын хорооноос уу. Чуулганаар орохгүйгээр үү.

З.Энхболд: -Бүх гэрээн дээр тэгж байгаа. 

Н.Ганбямба: -Ер нь соёрхон батлах биш гэрээ тэр чинь эргэж ирж соёрхон батлагдахгүй юу. Нөгөө зөвшилцлийн шатаа хэлээд байна шүү дээ. 

З.Энхболд: -Энэ эхний шат явж байгаа.

Н.Ганбямба: -Тийм тийм, тэгвэл болно л доо. Зөвшилцөх шат чинь эндээс яваад байдаг шүү дээ. 

З.Энхболд: -Тэгэхээр эхний шатандаа бид нар хуучин бол одоо Засгийн газраас оруулж ирсэн гэрээ контрактын жижиг өөрчлөлт хийж, саналаа оруулдаг байлаа шүү дээ. Одоо бол үндсэнд нь гарын үсэг зурах гэж байгаа юмаа устгаад, тэгээд энэ мөнгөөр ийм юм оруулж ир гэдэг даалгавар өгөх гээд байна шүү дээ. Техникийн хувьд ойлголцлоо гээд ингээд дэмжээд явах бол Соёрхон батлуулахаар орж ирэх гэрээн дотор юу тусгаж оруулж ирэх талаар саналтай гишүүд саналаа хэлье. Одоо нөгөө дүгнэлтэндээ бичих саналуудаа явъя. 

Яг саналын томъёолол хэлчих. Тэгээд микрофонд ороод, тэндээс аваад Байнгын хороо биччихнэ, цэгцтэй. 

Р.Гончигдорж: -… зээлийн мөнгөн дүн, зээлийн хүү төлөгдөх хугацаа, энэ горимыг бол бүрэн дүүрэн дэмжиж байна. Харин зээлийн яг ашиглах зориулалтыгаа томоохон хэмжээний төслүүдийг энэ техник, эдийн засгийн үндэслэлийг боловсруулах чиглэлд зориулалтыг нь өөрчлөн гэрээ хэлэлцээрийг хийх чиглэлд зөвлөмж болгож гаргах нь зүйтэй гэсэн ийм саналаа гаргаж байна.

З.Энхболд: -Энхболд гишүүн.

Н.Энхболд: -Одоо бид нар эндээс тодорхой салбар заавал бас жаахан дэндүү баримжаагүй юм болох байх л даа.

З.Энхболд: -Ер нь уул уурхай дэд бүтэц л дээ. Өөр салбар байгаа юу.

Н.Энхболд: -Юу ч байж болно шүү дээ. Магадгүй барилгын салбарт ч юм уу өөр хаана ч байж болно шүү дээ. Хөдөө аж ахуйн томоохон төсөл байхыг бас үгүйсгэх арга байхгүй шүү дээ. 

З.Энхболд: -Сангийн сайдад ямар бодол байна?

С.Баярцогт: -Энэ Дэлхийн банктай бол бид нар угаасаа ярьчихсан юм. Манай энэ Оюу толгой, Таван толгой, Сайншандын парк гээд энэ 5 юман дотор нэг ч ТЭЗҮ байхгүй. Одоо яг банкинд аваачаад өгчих. Дандаа урьдчилсан ТЭЗҮ гэж ярьдаг шүү дээ. Тийм хэмжээний материал цөөхөн байгаа. Тэгсэн мөртлөө бид нар аягүй том юм ярина ярина гээд ярьдаг. Одоо тэгэхээр бид нар сүүлдээ ямар юм руу орж байна вэ гэхээр хөрөнгө оруулагчид өөрт нь шууд чи ТЭЗҮ-гээ хийгээд түлхүүр гардуулах нөхцөлөөр наадахаа барьж өг гэж байгаа байхгүй юу. Тэгэнгүүт нөгөө нөхөр чинь зардал дотор бүх юмаа шингээгээд, үнэтэй барьж байна уу, үгүй байна уу гэдгийг бид нар хянах ямар ч бололцоогүй болчихоод байгаа байхгүй юу. Тэгэхээр бид нар өөрсдөө ТЭЗҮ-гээ хийчихээд энэ ТЭЗҮ-н дээр үндэслэж та нар юмыг барьж өгөө гэж ярих юм бол маш их хяналттай болох гээд байгаа юм. Тэгээд энэ ажиллагаагаа бид нар хийнэ шүү гэдгээ бол Дэлхийн банкныханд маш ойлгомжтой тайлбарлачихсан. Тэгээд болноо гэж хэлсэн байхгүй юу. Баярлалаа.

З.Энхболд: -Гончигдорж гишүүний саналыг тодруулаад, олон улсын банк санхүүгийн байгууллага, хөрөнгө оруулагчдад шаардлагад нийцсэн, тэрнээс 12 сая доллар зарчихаад 2 хуудас цаастай сууж байвал тэр чинь ажил биш болно шүү дээ. Тэгээд тэр хийсэн ТЭЗҮ-гээр нь хөрөнгө оруулалт орж ирэхээр хэмжээний түвшингийн байхаар гэдэг ийм шалгуур тавихаар. Банк хүлээж авахуйцаар. Банк … гэж нэрлээд байдаг юм. 

С.Баярцогт: -Банк бол ерөөсөө гол шалгуур нь тэр юм билээ. Банк  хүлээж авах.

З.Энхболд: -Банк болон хөрөнгө оруулагч нь хүлээж аваад, хөрөнгө оруулгаа хийхэд одоо айхааргүйгээр тийм боломжийн юм хийе гэдэг ийм өгүүлбэр нэмээд. Тэгвэл тусдаа санал уу, хоёр санал хураагдах уу? Бишээ энэ чинь 2 хэлэлцээр байхгүй юу. Хоёрдахь юмны чинь нэр өөрчлөгдөх гээд байгаа юм. Яагаад вэ гэвэл туслалцаа чинь байхгүй болчихоод байгаа юм. Зээл учраас тийм биз.

С.Баярцогт: -Туслалцаа гэж болохгүй ээ. Одоо наадах чинь стандарт юм билээ. Манайх нөгөө нэг Technical assistant гэдгийг яагаад ч юм техникийн туслалцаа гэж анхнаасаа оруулж ирж орчуулчихсан учраас тэгж хэлүүлж байгаа юм. Тогтсон нэр томъёо гэж үзэж байгаа. 

Р.Гончигдорж: -Эхнийх дээр бол шууд зөвшилцьё, хоёрдахь дээр нь бол.

З.Энхболд: -За би томъёоллоо ингэж уншъя. Энд нийлүүлээд нэг биччихсэн байна. Монгол Улсын Засгийн газар, Олон улсын хөгжлийн ассоциаци хооронд байгуулах хөгжлийн бодлогын санхүүжилт-2 хөтөлбөрийг зөвшилцьё гэж байгаа гишүүд гараа өргөе. Нөгөө төсөвт шууд орох мөнгө авах нь. 10-10 байна.

Хоёрдугаар санал хураалт. Нэр томъёон дээр анхаараарай. Одоогийн байгаа нэр томъёогоороо явчихъя. Олон салбарыг хамарсан техник туслалцааны төслийн санхүүжилтийн хэлэлцээрийн төслийг түрүүн Гончигдорж гишүүний хэлсэн санал, миний санал хоёроор засварлаж соёрхон батлах үедээ одоо шинэ хэлэлцээр оруулж ирнээ. Цоо шинээр, одоогийн байгаа хэлэлцээр бол 12 сая ам.долларын санхүүжилт авахгүй нь. Тэгэхээр тэр 12 сая долларын санхүүжилтийг авах шинэчилсэн нөхцөлтэй 12 сая долларын зээлийг энэ зорилгоор авахыг зөвшилцье гэж бодож байгаа гишүүд гараа өргөнө үү. Зөвлөмжтэйгээр тийм. 12-10.

Энэ тухай асуудлыг Засгийн газарт хүргүүлнэ. Эхний асуудал хаагдлаа.

Хоёрдугаар асуудал. Төсвийн гүйцэтгэл. Ажлын хэсгээ оруулъя. 

Төсвийн ерөнхийлөн захирагч нар, Сангийн яам ийшээ суучих. Энэ чинь зөндөө олон хүн болчихлоо доо. Хууль зүй дээр бид нар нэг талдаа суусан л даа. 

З.Энхболд: -Монгол Улсын 2009 оны нэгдсэн төсвийн гүйцэтгэл болон засгийн газрын 2009 оны жилийн эцсийн санхүүгийн нэгдсэн тайлан хоёрдахь хэлэлцүүлэг. 

Ажлын хэсгийн нэрийг танилцуулъя. 

Онцгой байдлын ерөнхий газраас Амгаланбаяр Ерөнхий газрын дарга, Ганбат Санхүү, аж ахуй, үйлчилгээний газрын дарга, Эрдэнэцэцэг Санхүү, эдийн засаг, бодлого төлөвлөлтийн хэлтсийн дарга, Батсайхан Улсын нөөц, сэргээн босголтын газрын дарга, Гадаад харилцааны яам Баярсайхан Төрийн захиргаа, удирдлагын газрын дарга, Барбаатар Санхүү, хөрөнгө оруулалтын хэлтсийн дарга, Батлан хамгаалах яам Болд Батлан хамгаалахын сайд, Одхүү Санхүүгийн хэлтсийн ерөнхий санхүүч, Бямбадорж Мэдээлэл, хяналт шинжилгээ, үнэлгээний газрын дарга, Бямбажав Зэвсэгт хүчний жанжин штабын дарга, Ганбат Санхүүгийн хэлтсийн дарга, Тагнуулын ерөнхий газрын дарга Болд, Чулуунбаатар Тагнуулын ерөнхий газрын дэд дарга, Шийрэв Санхүүгийн хэлтсийн дарга, Үндэсний аудитын газар Батбаяр Ерөнхий аудиторын орлогч, Ганбилэг Гүйцэтгэлийн аудитын газрын дарга гэж байна. 

Сангийн яамнаас Мягмардаш, Доржханд ЗТБХАГ-ын орлогч дарга, Баяраа СЭЗБГ-ын орлогч дарга, Ганбат ХЭЗГ-ын дарга, Батгэрэл ТХО-тын хэлтсийн дарга, Ангар ӨУХ-ийн дарга, Батхуяг СТБХ-ийн мэргэжилтэн, Цэвэгжав мэргэжилтэн баахан товчлоод бичсэн юм байна ойлгогдохооргүй. Ийм ажлын хэсэг байна. 

Нэгдсэн тайлантай холбогдуулан УИХ-ын гишүүд асуулт асууя. Асуулттай гишүүн алга. Санал дүгнэлттэй гишүүд. Тусгайлсан санал дүгнэлт байхгүй юу. Тэгвэл Төсвийн зарлагын хяналтын дэд хороонд хүргүүлэх санал дүгнэлт байхгүй юм байна шүү дээ. 

Энэ нэг Оюунцэцэг  хэн хоёрын хийсэн юмыг үзэв үү манай Тамгын газрын. Санал гарвал энэ дээр л санал гарахаар байгаа шүү дээ. Цэнхэр номноос тусгаарлаад аваад, тэд нар бас нэг жаахан ажилладаг юм. 


Тийм санал байна уу тиймээ. Анхаарах зарим асуудал гээд байна. Энэ саналыг явуулъя. Би нэг асуулт байна. Энийг нэг асуугаадахъя.


Онцгой байдлын ерөнхий газар дээр хэтрэлт байгаа юм. Буудай болон газрын тосны бүтээгдэхүүний хадгалалтын зардлыг 3 тэрбум 298 сая төгрөгөөр санхүүжүүлэхээр баталсан боловч тайлант онд Монгол Улсыг хөгжүүлэх сангаас 5 тэрбум 969.3 сая төгрөгийн санхүүжилт олгож, батлагдсан төсвийг зохих шийдвэргүйгээр 2 тэрбум 671.2 сая төгрөг хэтрүүлсэн гэсэн юм бичсэн байгаа юм. Тэр нь аудитын дүгнэлтэнд дурдагдсан гэж байгаа юм. Энэ талаар нэг тайлбар өг дөө. Энэ бичсэн юмнаас бол ойлгогдохооргүй л юм байна. 


Ц.Амгаланбаяр: -Онцгой байдлын ерөнхий газрын дарга Амгаланбаяр илтгэж байна. Манайд тийм юм байхгүй дээ. Наадах чинь өөр нөгөө Эрдэс баялгийн яаман дээр байдаг шатахууны нөөцийн талаар юм бичигдсэн юм болов уу даа. Тэрнээс биш манай дээр бол ерөөсөө ийм юм байхгүй.


З.Энхболд: -Энэ аудит юу бичсэн юм? Танай юмны тухай энд бичээд байна л даа Батбаяр даргаа? Олохгүй байна уу? Цэнхэр номны 22 дугаар хуудас. Цэнхэр ном байгаа биз дээ. 


Б.Батбаяр: -Монгол Улсыг хөгжүүлэх сангийн зардлын гүйцэтгэлийн яасан эсэхэд байгаа юм. Энэ дээр бол Монгол Улсыг хөгжүүлэх сангийн хөрөнгийн зарим хэсгийг хүнсний буудайн нөөц хэлбэрээр байршуулах УИХ-ын 2008 оны 42 дугаар тогтоол, Засгийн газрын 2009 оны 363  дугаар тогтоолын дагуу 2009 онд тариалан эрхлэлтийг дэмжих сангаар дамжуулж хүнсний буудайг авсан. 5.5 тэрбумаар аваад, энийгээ бол хадгалалтын зардлыг нь бол 3 тэрбум 298 сая төгрөгөөр төлөвлөсөн байсан юм байна лээ. Гэтэл гүйцэтгэлээр болохоор 5 тэрбум 969 аравны сая төгрөг болоод энэ төлөвлөсөн зардлаасаа хэтэрчихсэн. 2.6 тэрбумаар. Хадгалалтын зардал хэтэрсэн байгаа юм. Энийг бид нар бол одоо удаан хадгалъя их өртөгтэй зардлаар хадгалж байна гэсэн тийм л дүгнэлт хэлсэн юм.


З.Энхболд: -Танай энэ дүгнэлт Онцгой байдлын ерөнхий газарт хамаатай юу? эсвэл Хөдөө аж ахуйн сайдад хамаатай юу. 


Б.Батбаяр: -Тариалан эрхлэлтийг дэмжих сан гэхээр Хүнс, хөдөө аж ахуйн яам.


З.Энхболд: -Тэгвэл энэ буруу юм авчихаад энд биччихсэн юм байна шүү дээ. Эдийн засгийн байнгын хороонд харьяалалтын салбар биш юм байна. Эдийн засаг дээр энийг нь ярья тиймээ.


Энэ Их Хурлын Тамгын газар салбарынхаа заагийг бас олж байхгүй бол энэ буруу юм ороод ирсэн байна. Энд биччихээр чинь би манай л юм бодохгүй юу. 


Тэгвэл ийм санал хураалт явуулчихъя. Зарлагын эдийн засгийн ангиллыг нэг мөр болгон зохистой байдлаар нэгтгэн тогтоож тайлагнадаг болгохыг дэмжиж байгаа гишүүд гараа өргөчихье. 10-8.


Энэ асуудлыг хэлэлцэж дууслаа. Дүгнэлтээ хүргүүлнэ. Ирсэн хүмүүст баярлалаа.


Энэ 2 Оюуны өмчийн хэлэлцээрт хоёр өөр ажлын хэсэг байдаг нь ямар учиртай юм? Хоёулаа нэг газрынх биш үү. Хоёуланд нь л Оюуны өмчийн гэдэг үг байна шүү дээ. Дэлхийн худалдааны байгууллага дотроо Оюуны өмчийн эрхийн худалдааны тухай юм байна. Барааны тэмдэг гэдэг нь та нарт хамаатай юу. Дараагийнх нь уу. 


Хэлэлцэх асуудлынхаа гуравдугаархийг эхлүүлье. 


Монгол Улс Дэлхийн худалдааны байгууллагын Оюуны өмчийн эрхийн худалдаатай холбогдсон асуудлын тухай хэлэлцээрт нэмэлт, өөрчлөлт оруулах тухай Протоколд нэгдэн орсныг соёрхон батлах тухай хуулийн төслийн соёрхон батлах эсэх тухай асуудлыг хэлэлцэнэ. 


Ажлын хэсэг Тэргүүн шадар сайд Алтанхуяг, Жаргалсайхан Гадаад харилцааны Гадаад худалдаа, эдийн засгийн хамтын ажиллагааны газрын захирал, Мягмардорж Оюуны өмчийн газрын Зохиогчийн эрхийн хэлтсийн дарга, Мөнхдэлгэр Эрүүл мэндийн яамны Эм, эмнэлгийн хэрэгслийн хэлтсийн дарга, Золтуяа Гадаад харилцааны Гадаад худалдаа, эдийн засгийн хамтын ажиллагааны газрын 2 дугаар нарийн бичгийн дарга байна.


Хуулийн төслийн танилцуулгыг Засгийн газрын гишүүн, Тэргүүн шадар сайд Алтанхуяг хийнэ.


Н.Алтанхуяг: -Эрхэм гишүүдээс хүлцэл өчье. Хоцроод ороод ирлээ. Энэ нэгдүгээр асуудал нь Протоколд нэгдсэн орсныг соёрхон батлах тухай асуудал юм байна. 

Байнгын хорооны эрхэм гишүүд ээ, 

Монгол Улс Дэлхийн худалдааны байгууллага нэгдэж орохдоо Оюуны өмчийн эрхийн худалдаатай холбогдсон асуудлын тухай буюу ТРИПС-ийн Хэлэлцээрт нэгдэж орсон гэж байна. Олон улсын худалдаанд оюуны өмчийн эрх, түүний худалдаатай холбоотой асуудал чухал байр эзэлдэг. Тиймээс ч ТРИПС-ийн хэлэлцээр нь Дэлхийн худалдааны байгууллагын хүрээнд явагдаж байгаа одоогийн хэлэлцээний нэг чухал хэсэг нь болдог. 

Дэлхийн худалдааны байгууллагын гишүүн орнууд оюуны өмчийн эрхийн болон олон нийтийн эрүүл мэндийн асуудлыг чухалчилж, 2001 онд ТРИПС-ийн хэлэлцээр ба олон нийтийн эрүүл мэндийн тухай тунхаглалыг баталсан. Тунхаглалыг баталснаар хөгжиж байгаа болон нэн буурай хөгжилтэй орнуудын олон нийтийн эрүүл мэндэд тулгарч байгаа хүндрэл бэрхшээлийг даван туулах. Тухайлбал ДОХ, сүрьеэ хумхаа болон бусад халдварт өвчний тархалттай тэмцэх механизмыг бий болгох боломж нээгдсэн.

Эм үйлдвэрлэлийн салбарын хүчин чадал нь хангалтгүй, эсвэл ийм хүчин чадал огт байхгүй гишүүн орнууд лицензийг албадан олгуулах эрхтэйг тунхагласан. Албадан лиценз. Энэ механизмыг хэрэгжүүлэхэд хэлэлцээрт нэмэлт, өөрчлөлт оруулах шаардлагатай байгаа бөгөөд нэмэлт, өөрчлөлт оруулах тухай Протоколд гишүүн орнууд нэгдэж орох асуудлыг 2011 оны 12 сарын 31-ний өдөр хүртэл нээлттэй байгаа юм байна. Өнөөгийн байдлаар 55 улс буюу дэлхийн худалдааны байгууллагын нийт гишүүнчлэлийн 3-ны 1 нь протоколд нэгдэж орсны дотор АНУ, Европын холбоо 27 гишүүнтэй. Япон, Австрали, Швейцарь, Норвеги зэрэг хөгжингүй орнууд болон түүнчлэн Энэтхэг, Филиппин, БНХАУ, Египет, Мексик, Бразил, Марокко зэрэг хөгжиж байгаа орнууд багтаж байгаа юм байна. 

Манай улсад ДОХ сүрьеэ болон нийтийг хамарсан бусад халдварт өвчний тархалт нэлээдгүй байгаа. Ийм учраас Протоколд нэгдэж орсноор үндэсний аюулгүй байдлыг хамгаалах, халдварт өвчинтэй тэмцэх олон нийтийн эрүүл мэндийг хамгаалах зорилгоор хэрэгцээтэй эм, эмийн бүтээгдэхүүнийг албадан лицензийн дагуу бусад орноос шуурхай импортлох, эсвэл өөрийнхөө оронд үйлдвэрлэх боломж бүрдэх юм байна. 

Иймд протоколд нэгдэж орсныг УИХ-аар соёрхон батлуулахаар оруулж байгаа юм. Засгийн газраас дэмжсэн болно.

Анхаарал тавьсанд баярлалаа.

З.Энхболд: -Олон талт хэлэлцээрийг соёрхон батлах үедээ хэлэлцэх эсэх байдаггүй юм байна. Шууд чуулган руу ороод соёрхон батлагдлаа гэдэг санал хураагдах юм байна.

Танилцуулгатай холбогдуулж асуулттай гишүүд гараа өргөе. Асуулттай гишүүд алга байна. Санал дүгнэлттэй гишүүд. Алга байна. 

Санал хураалт явуулъя. 

Монгол Улс Дэлхийн худалдааны байгууллагын Оюуны өмчийн эрхийн худалдаатай холбогдсон асуудлын тухай хэлэлцээрт нэмэлт, өөрчлөлт оруулах тухай Протоколд нэгдэн орсныг соёрхон батлах тухай хуулийн төслийг чуулганы нэгдсэн хуралдаанаар соёрхон батлах нь зүйтэй гэсэн томъёоллоор санал хураалгахыг дэмжиж байгаа гишүүд гараа өргөе. 9-9. Дэмжиж гарсан. Дэмжигдэж байна. 

Унших гишүүн байна уу? Гончигдорж гишүүн уншъя. Энэ асуудал хаагдлаа. Ажлын хэсэгт баярлалаа.

Дөрөвдүгээр асуудал. Барааны тэмдгийн тухай хуулийн Сингапурын гэрээнд Монгол Улс нэгдэн орсныг соёрхон батлах тухай хуулийн төслийг соёрхон батлах асуудал байгаа. 

Ажлын хэсэг Тэргүүн шадар сайд Алтанхуяг, Дэнзэн Тэргүүн шадар сайдын зөвлөх, Чинбат Оюуны өмчийн газрын дарга, Мягмардорж Оюуны өмчийн газрын Зохиогчийн эрхийн хэлтсийн дарга. Сарнай Оюуны өмчийн газрын Гадаад харилцааны мэргэжилтэн. 

Хуулийн төслийн тухай танилцуулгыг Засгийн газрын гишүүн, Тэргүүн шадар сайд Алтанхуяг хийнэ. 

Н.Алтанхуяг: -Баярлалаа. Түрүүчийнхийг нь Занданшатар сайд уншсан шүү. Одоо Барааны тэмдгийн хуулийн тухай Сингапурын гэрээний талаар би танилцуулъя.

Барааны тэмдгийн хуулийн тухай Сингапурын гэрээ 2006 оны 3 сарын 13-наас 28-ны өдрүүдэд зохиогдсон Дипломат бага хурлын үеэр батлагдсан бөгөөд энэ нь Барааны тэмдгийн хуулийн гэрээний шинэчилсэн найруулга юм. Сингапурын гэрээний зорилго бол үндэсний болон бүс нутгийн барааны тэмдгийн бүртгэлийн үйл ажиллагаатай холбоотой зарим асуудлуудыг хялбаршуулах замаар түргэн шуурхай ойлгомжтой болгох, барааны тэмдгийн бүртгэлийн зохион байгуулалтын шинжтэй ажиллагааг уялдуулахад чиглэсэн орчин үеийн уян хатан олон улсын тогтолцоог бий болгоход оршиж байгаа юмаа.

Гэрээний ихэнх заалт нь бол мэдүүлэг гаргах, бүртгэлийн дараахь өөрчлөлтүүд болон хугацаа сунгахтай холбоотой ажиллагаанд хамаарах зүйл, тэдгээрт тавигдах шаардлагуудыг тодорхой болгосон юм. 

Энэ гэрээ 94 оны Барааны тэмдгийн тухай гэрээнд суурилсан бөгөөд тэрнээс ялгаатай нь гэвэл илүү өргөн хүрээний асуудлыг хамаарсны зэрэгцээ Мэдээлэл харилцаа, технологийн салбарын хөгжилтэй холбоотой шинэ асуудлуудыг тусгасан. Мөн 1994 оны гэрээтэй харьцуулахад Сингапурын гэрээ бол холбогдох гишүүн улсын хуулиар бүртгэгдэх боломжтой бүх төрлийн барааны тэмдэгт хамааруулж хэрэглэх цахим мэдээг, мэдээг цахим хэлбэрээр дамжуулах болон мэдээг дамжуулахдаа аливаа цахим хэрэгсэл ашиглаж болох зэрэг өөрийн үндэсний газарт мэдээ дамжуулах хэлбэрийг тухайн гэрээний оролцогч тал өөрөө сунгах, хугацаа баримтлаагүй тохиолдолд үзүүлэх хөнгөлөлтүүд, барааны тэмдгийн лицензийг бүртгэх нөхцөлүүд энэхүү гэрээний оролцогч талуудын чуулган байгуулах зэрэг асуудлуудыг хамруулсан хэд хэдэн ангид хамаарах бараа үйлчилгээг нэг мэдүүлэг бүртгэлээр бүртгэх ба барааны тэмдэг бүртгэх зорилгоор хэрэглэх бараа үйлчилгээний олон улсын буюу Ниццийн ангиллыг хэрэглэх зэрэг заалтууд нь 94 оны барааны тэмдгийн тухай, тэмдгийн хуулийн тухай гэрээний заалтуудыг хадгалж үлдсэн байна.

Энэ гэрээний хамгийн гол зүйл нь өмнө нь төдийлөн хэрэглэж байгаагүй тэмдгийн талаархи асуудлыг Барааны тэмдгийн хуулинд хамааруулах, Олон улсын гэрээ хэлэлцээрээр анх хүлээн зөвшөөрсөн явдал юм. Гэрээ нь голограмм гэх мэтийн өмнө нь төдийлөн хэрэглэж байгаагүй дүрслэгдэх тэмдэг, гурван хэмжээст тэмдэг, өнгөөс бүрдсэн тэмдэг, хөдөлгөөнт тэмдэг, мөн дүрслэгдэх боломжгүй, дуут, үнэт, амт, мэдрэмж бүхий тэмдгүүдийг хамааруулснаараа онцлогтой.

Гэрээний журмаар дээрх тэмдэгтүүдийг мэдүүлэгт ямар хэлбэрээр тусгах тухай заалтаар тогтоож өгсөн юм. Ингээд товчиллоо.

Сингапурын гэрээний барааны тэмдгийн лицензийг бүртгэх тухай заалтууд, түүнийг бүртгүүлэх, өөрчлөлт оруулах болон хүчингүй болгуулах тухай хүсэлт тавигдах шаардлагын дээд хязгаарыг зааж өгсөн. Тэгээд Засгийн газар энэ гэрээнд нэгдэж орох асуудлыг 2 сарын 24-ний өдрийн хуралдаанаар хэлэлцэж, дэмжиж, Их Хурлын холбогдох Байнгын хороодтой зөвшилцөхөөр шийдвэрлэсэн юм.

Сингапурын гэрээнд нэгдэж орох тухай асуудлыг УИХ-ын Аюулгүй байдал, гадаад бодлогын байнгын хорооны 4 сарын 20-ны өдрийн хуралдаанаар хэлэлцүүлээд, зөвшилцчихсөн. Энэний дагуу дахиж Засгийн газар дээр 5 сарын 12-ны өдрийн хуралдаанаар хэлэлцээд уг гэрээнд нэгдэн орох асуудлыг дэмжээд, УИХ-д өргөн мэдүүлэхээр тогтсон юм.

Хэлэлцэн шийдвэрлэж өгөхийг хүсье. Анхаарал тавьсанд баярлалаа.

З.Энхболд: -Асуулттай гишүүд байна уу? Асуулт алга байна. Санал дүгнэлттэй. Санал хураалгая.

Барааны тэмдгийн хуулийн тухай Сингапурын гэрээнд Монгол Улс нэгдсэн орсныг Соёрхон батлах тухай хуулийн төслийг чуулганы нэгдсэн хуралдаанаар соёрхон батлах нь зүйтэй гэсэн томъёоллоор санал хураалгая. 9-9 байна. Дэмжигдэж байна. 

Нэгдсэн хуралдаанд оруулна. Чулуунбат гишүүн уншина. 

Өнөөдрийн Байнгын хорооны хурал хаагдлаа. Гишүүдэд баярлалаа. Ажлын хэсэгт баярлалаа. 

Хуралдаан 17 цаг 30 минутад өндөрлөв.

Соронзон хальснаас буулгасан:

Хуралдааны тэмдэглэл хөтлөгч
 Д.Энэбиш

